
ABSTRAK 

 
 
 
  

Kelewatan penyiapan projek merupakan fenomena biasa yang berlaku di dalam 

industri pembinaan terutama bagi projek-projek kerajaan.  Sikap kontraktor yang 

mengambil jalan mudah menyebabkan banyak projek-projek kerajaan tidak dapat 

disiapkan mengikut tempoh yang ditetapkan. Kajian ini dijalankan untuk mengupas 

dengan terperinci punca kelewatan sesuatu projek.  Kaji selidik ke atas mereka yang 

terlibat seperti badan kerajaan (JKR), perunding, kontraktor dan End user (pengguna)  

menunjukkan bahawa masalah komunikasi yang tidak berkesan,  jadual perancangan 

(work program) yang tidak berkesan, kontraktor tidak berpengalaman, tiada koordinasi 

dengan subkontraktor dan perubahan rekabentuk. 

 
 
Kajian ini juga telah  mengenalpasti faktor-faktor kritikal yang mempengaruhi 

tempoh penyiapan projek berdasarkan kepada 40 faktor yang disenaraikan untuk dipilih 

oleh responden untuk digunakan untuk demi kebaikan bersama dalam pembangunan 

negara. 

ABSTRACT 

 
 
 
   

Delay in project completion more often then not has become the order of the day 

in the development and construction industry especially government projects. The 

attitude of the contractor who is not fully committed and usually trying to find an easy 

way out in project completion result in government project being delayed and not 

according to schedule. This research is carried out with the view to ascertain in detail 

why a project is delayed. Studies carried out relating to concerning parties i.e. 

government bodies (JKR), consultants, contractors, end user revealed poor 

communication, work programme is ineffective and  above all the inexperienced 

contractors relationship with subcontractor and last minute change in the drawing. This 

study has shed light on critical factors influencing project completion basing on 40 

factors as listed to be chosen by respondents for mutual benefit and betterment in nation 

building.  

     BAB 1 

 
 
 
 

PENDAHULUAN 

 
 
 

 
1.1 Pengenalan 

 
 
Industri pembinaan adalah komponen penting dalam menjana pertumbuhan 

ekonomi negara. Menurut Laporan Ekonomi 2009,  Perbelanjaan Pembangunan 

Kerajaan Persekutuan telah meningkat sebanyak RM51,729 juta berbanding pada tahun 

2008 adalah sebanyak RM46,258 juta. Angka perbezaan tersebut adalah sebanyak 

RM5,471 juta menunjukkan bahawa kerajaan sentiasa komited terhadap pembangunan 

negara.  

 
 
Proses pembangunan pembinaan ini mengambil masa yang panjang bermula 

dengan kajian kemungkinan hinggalah kepada penyiapan projek. Proses perlaksanaan 

pembangunan adalah merangkumi empat (4) fasa iaitu konsep, perancangan, pembinaan 

dan penyiapan. Bagi menjayakan proses pembangunan ini banyak pihak yang terlibat 

dengan pelbagai kemahiran serta aktiviti yang kompleks. 

 
 

Pengurusan yang berkesan dalam projek pembinaan adalah menjadi mercu tanda 

kejayaan dan kesempurnaan sesuatu bidang. Kehendak stakeholder dalam tiga (3) teras 

utama sesuatu projek adalah menepati masa yang ditetapkan, mencapai kualiti yang 

digariskan dan perbelanjaan kos yang berpatutan. 

1.2 Penyataan Masalah 

 
 

Projek – projek pembangunan yang lambat siap atau tidak dapat disiapkan 

(terbengkalai), sebenarnya bukanlah satu isu yang baru di negara ini. Selain boleh 

menjejaskan nama baik agensi kerajaan berkaitan, ia juga akan memberi impak negatif 

kepada bakal pengguna. Kegagalan kontraktor bagi menyiapkan projek mengikut jadual 

menimbulkan banyak persoalan tentang sejauh manakah kemampuan sebenar kontraktor 

yang diberi mandat untuk melaksanakan projek berkenaan. 

 
 
Temubual awal bersama pegawai kanan Jabatan Kerja Raya Malaysia (JKR) 

selaku jabatan perlaksana terbesar negara dalam bidang pembangunan infrastuktur dan 

bangunan bagi projek kerajaan melahirkan pendapat bahawa terdapat kelewatan 

penyiapan projek sepertimana yang telah dijadualkan.  Menurut laporan Utusan 

Malaysia pada 2 Jun 2009 menyatakan bahawa 80% Projek JKR pada tahun 2008 

mengalami kelewatan sehingga kerajaan terpaksa menanggung peningkatan kos, 

pembaziran masa serta tenaga. Laporan itu juga menyebut bahawa kenyataan Menteri 

Kerja Raya bahawa kadar kelewatan ini bukan berpunca daripada kesilapan JKR semata-

mata sebaliknya disebabkan pelbagai faktor. Kelewatan sesuatu projek banyak berpunca 

daripada faktor luaran termasuklah pengambilan tanah, kenaikan harga bahan binaan, 

ketidakmampuan kontraktor atau pemindahan utiliti. 

 
 
Secara amnya, punca kegagalan perlaksanaan projek perlu diperhalusi antaranya 

adalah terdapat kontraktor yang tidak faham dengan mendalam tentang projek yang 

mereka laksanakan. Tiada perancangan rapi di peringkat awal projek termasuklah 

meliputi sumber iaitu keperluan bahan binaan, tenaga kerja, keperluan peralatan serta 

perancangan aliran tunai projek. Kegagalan menentukan masa penyiapan projek dengan 

munasabah dan gagal mengenal pasti masalah-masalah yang mungkin timbul. Terdapat 

juga, mereka terlalu bergantung kepada sub kontraktor dan tidak menyediakan teknik 

pemantauan yang sempurna. Pihak kerajaan mesti memastikan kontraktor menyediakan 

jadual perancangan projek secara terperinci sebelum memasuki tapak. Selain itu, pihak 

yang diberikan tanggungjawab memantau perlaksanaan sesuatu projek hendaklah 

sentiasa memberi ingatan dan teguran kepada kontraktor sekiranya projek menunjukkan 

tanda-tanda akan berlakunya kelewatan. Pembentangan jadual pemulihan bagi 

mengelakkan berlaku kelewatan yang lebih buruk adalah satu langkah yang murni. 

 
 
 Oleh yang demikian, bagi memastikan sesuatu projek pembinaan mencapai 

tarikh penyiapan  yang telah ditetapkan, penentuan kaedah atau indikasi perlu dilakukan 

bagi meramalkan sebarang kemungkinan yang bakal berlaku agar dapat dikenalpasti dan 

mengambil inisiatif dengan berkesan untuk mengatasinya. Dengan adanya kajian dan 

kaedah tersebut dapat membantu kontraktor dan stakeholder dalam segala aspek positif 

pembangunan negara. Kajian perlu dilakukan bagi membantu mencari jalan 

penyelesaian untuk semua pihak yang terlibat dengan industri pembinaan agar masalah 

yang timbul dapat diatasi. Kaedah-kaedah yang digunapakai sekarang ini pada dasarnya 

boleh  ditingkatkan lagi dan perlu disemak semula untuk kepentingan pembangunan 

negara. Adalah menjadi harapan yang besar agar kajian ini dapat mencari altenatif dan 

kaedah yang bersesuaian dalam meramalkan penyiapan projek yang boleh disiapkan 

dengan tepat dan memberi kebaikan kepada semua yang terlibat. 

 
 
 
 
1.3 Matlamat dan Objektif 

 
 

Matlamat utama kajian ini ialah untuk mengenalpasti punca-punca kelewatan 

sesebuah projek, selain itu mengenalpasti faktor-faktor kritikal yang mempengaruhi 

penyiapan sesuatu projek dan mencadangkan pembangunan kaedah yang dapat meramal 

secara lebih tepat tempoh masa untuk menyiapkan projek semasa fasa perlaksanaan 

projek. Bagi mencapai matlamat tersebut, beberapa objektif telah ditentukan untuk 

dicapai seperti berikut: 

a) Mengenalpasti punca-punca kelewatan sesuatu projek Jabatan Kerja Raya 

(JKR). 

 
b) Mengenalpasti faktor-faktor kritikal yang mempengaruhi tempoh penyiapan 

projek.  

 
c) Mengenalpasti strategi bagi memperbaiki kelemahan dalam meramal tempoh 

penyiapan projek.  

 
 
 
 

1.4 Skop Kajian 

 
 
Skop kajian yang bakal dijalankan adalah bertujuan untuk memastikan ada 

batasan agar tidak kelihatan terlalu umum. Kajian yang dilakukan adalah terbatas dan 

kemampuan dari segi kos dan masa penulis. Skop dalam kajian ini adalah seperti berikut 

: 

 
a) Sasaran penilaian dan kajian yang dibuat terhadap kaedah pengendalian 

projek dalam industri pembinaan iaitu terlibat dalam pembinaan bangunan 

sahaja. 

 
b) Sasaran responden adalah terdiri dari pihak kontraktor dan pasukan 

pengurusan projek. 

 
c) Sasaran projek ialah projek-projek yang terlibat dengan sektor awam dan di 

bawah seliaan Kementerian Kerja Raya sahaja. 

1.5 Metodologi Kajian 

 
 

 Bagi merealisasikan objektif kajian, penyelidikan yang dibuat perlulah mengikut 

beberapa skop kaedah yang tertentu. Isi kandungan yang akan diketengahkan adalah 

berasaskan objektif kajian yang diterangkan sebelum ini. Rajah 1.1 menunjukkan carta 

alir proses-proses yang telah dijalankan dalam kajian ini. 

 
 
 
 
1.5.1 Kajian Literatur 

 
 

 Metodologi kajian ini bermula dari peringkat kajian literatur yang dilakukan bagi 

mendapatkan tajuk kajian yang sesuai. Kajian literatur ini dibuat bagi mendapatkan latar 

belakang perkara yang ingin dikaji untuk menentukan matlamat, objektif dan skop 

kajian. Kajian literatur dilakukan dengan menyelidiki keratan akhbar, buku-buku, 

majalah, tesis, internet dan jurnal. Data yang dikumpul daripada kajian literature ini akan 

menjadi panduan serta rujukan semasa menyediakan soalan dalam borang soal selidik. 

 
 

Pada peringkat  membuat kajian impirikal untuk mendapatkan data utama atau 

juga dikenali sebagai data primer. Kajian impirikal dijalankan untuk mengenalpasti 

jenis-jenis risiko dalam pembinaan dan cara pengurusannya oleh pihak kontraktor. 

Kajian impirikal dibuat melalui dua kaedah iaitu soal selidik dan temubual. 

1.5.2 Kaedah Soal Selidik 

 
 
Kaedah ini bertujuan untuk mendapatkan data secara praktikal iaitu keadaan 

sebenar yang berlaku dan berdasarkan pengalaman responden. Melalui kaedah soal 

selidik, pengumpulan data-data atau maklumat terkini diperolehi. Borang soal selidik ini 

akan diedarkan kepada kontraktor, perunding, pegawai JKR dan mereka yang dikenal 

pasti  yang menjalankan kerja-kerja dalam bidang  pembinaan.  

 
 
 
 
1.5.3 Temubual 

 
 

 Temubual dilakukan bagi memperolehi fakta-fakta yang sukar diperolehi melalui 

borang soal selidik. Proses temubual ini penting untuk mendapatkan kepastian dan 

maklumat terperinci tentang faktor-faktor yang dianalisis berdasarkan maklumbalas 

yang diperolehi dari borang soal selidik. Maklumat ini diperolehi melalui interaksi 

secara langsung dengan responden yang terdiri dari kalangan kontraktor dan profesional 

yang terlibat dalam projek pembinaan. 

 
 
 
 
1.5.4 Analisis Data 

 
 
Data-data yang telah dikumpul, kemudian dianalisis untuk memberikan 

gambaran tentang tahap kemungkinan yang wujud serta kaedah pengurusan ramalan 

yang lebih tepat bagi mengenalpasti projek dapat disiapkan dengan masa yang 

ditetapkan. Penganalisaan data bertujuan untuk memudahkan penulis membuat 

perbincangan, kesimpulan dan mengemukakan cadangan yang bersesuaian berhubung 

dengan topik yang dikaji. 

1.6 Kepentingan Kajian 

 
 
 Kajian yang dijalankan adalah bertujuan untuk memenuhi beberapa kepentingan 

serta boleh dijadikan panduan kepada pihak-pihak yang terlibat dalam industri binaan. 

Kepentingan yang dimaksudkan ialah seperti berikut; 

 
 

a) Mengenalpasti faktor-faktor kritikal yang mempengaruhi  bagi penyiapan 

projek. 

 
b) Menyediakan bahan-bahan berguna untuk lanjutan kepada kajian 

 
c) Menyediakan bahan rujukan untuk membantu pihak yang terbabit dalam 

industri pembinaan bagi kebaikan bersama. 

 

 

 

 

 

 

 

 

 

 

 

 

 

 

 

 

 

 


